
Lög Ungheilla – ungmennaráðs Barnaheilla 
Drög fyrir aðalfund 11. september 2026 

  

1. grein 
Nafn félagsins 

Félagið heitir Ungheill – ungmennaráð Barnaheilla. Ungheill starfa sem sjálfstæð deild innan 
Barnaheilla – Save the Children á Íslandi. Enskt heiti félagsins er Save the Children Youth Iceland. 

  

2. grein 
Hlutverk og markmið 

Ungheill er ungmennaráð Barnaheilla – Save the Children á Íslandi. Við erum hreyfing sem er 
skipulögð af börnum og ungmennum fyrir börn. Ungheill berst fyrir réttindum barna og því að 
Barnasáttmáli Sameinuðu þjóðanna sé virtur. 

Markmiði sínu nær félagið með því að: 

·         vera rödd barna og ungmenna í samfélaginu – og láta hana heyrast. 
·         vekja athygli á réttindum og stöðu barna, hvar sem er í heiminum. 
·         virkja ungt fólk til þátttöku og lýðræðislegra áhrifa. 
·         rækta samband við önnur ungmennafélög, innan lands og erlendis. 

  

3. grein 
Félagsaðild 

Ungheill eru opin öllum á aldrinum 13-25 ára sem vilja vinna að því að láta skoðanir sínar og 
hugmyndir heyrast í þágu réttinda barna. Þau sem hafa áhuga á að taka þátt í starfinu og styðja 
markmið félagsins geta óskað eftir aðild við stjórn Ungheilla eða skrifstofu Barnaheilla. 

Skrifstofa Barnaheilla heldur skrá yfir félaga. Stjórn Ungheilla hefur aðgang að félagatalinu. 

  

4. grein 
Aðalfundur 

Aðalfund skal halda í lok sumars ár hvert og skal boða til hans með minnst tveggja vikna 
fyrirvara með sannanlegum hætti. Með fundarboði skulu fylgja upplýsingar um þau 
stjórnarsæti sem hægt er að bjóða sig fram í. Auk þess skal kalla eftir tillögum að breytingum á 
samþykktum félagsins, sbr. 9. gr. 

Starfsár félagsins telst vera tímabilið milli árlegra aðalfunda og fylgir í grófum dráttum 
skólaárinu. 



Á dagskrá aðalfundar skulu a.m.k. vera eftirfarandi dagskrárliðir: 

1.      Kosning fundarstjóra og fundarritara 
2.      Skýrsla stjórnar um árangur liðins árs 
3.      Lagabreytingar 
4.      Kosning stjórnar 
5.      Önnur mál 

  

5. grein 
Stjórn 

Stjórn félagsins skal skipuð 3-8 félagsmönnum kjörnum á aðalfundi til tveggja ára í senn. Allir 
skráðir félagar eru kjörgengir til stjórnar. Leitast skal við að velja fólk undir 18 ára aldri og ekki 
eldra en 20 ára í forystuhlutverk innan stjórnar. 

Stjórn skiptir með sér verkum á fyrsta fundi eftir aðalfund. Hún skal að lágmarki samanstanda 
af forseta, varaforseta og ritara, en getur skilgreint fleiri hlutverk stjórnarfólks eftir þörfum. 

Forseti ber ábyrgð á starfsemi félagsins og stýrir stjórnarfundum. Hann nýtur aðstoðar 
starfsfólks Barnaheilla við skipulag og framkvæmd starfsins. Varaforseti sinnir hlutverki 
forseta í forföllum hans. 

Stjórnarfundir eru að jafnaði haldnir tvisvar sinnum í mánuði fyrir utan sumarmánuðina. 
Stjórnarfundur telst ákvörðunarbær ef meirihluti stjórnar situr fundinn. Á stjórnarfundum 
ræður einfaldur meirihluti atkvæða úrslitum. Ef atkvæði falla jafnt ræður atkvæði forseta. 

  

6. grein 
Liðsfélagar 

Félagar sem vilja taka virkan þátt í starfi stjórnar félagsins geta skráð sig sem Liðsfélaga 
Ungheilla. Liðsfélagar fá boð á stjórnarfundi þar sem þeir njóta allra sömu réttinda og 
stjórnarfólk, að því undanskildu að þau hafa ekki atkvæðisrétt. 

Skrifstofa Barnaheilla heldur skrá yfir Liðsfélaga Ungheilla. Stjórn Ungheilla hefur aðgang að 
skránni. 

  

7. grein 
Fjárhagur 

Félagið innheimtir ekki félagsgjöld, heldur fjármagnar sig með fjárframlagi frá Barnaheillum, 
verkefnastyrkjum og styrkjum í formi frjálsra framlaga. 

Fjárreiður félagsins eru í höndum skrifstofu Barnaheilla í umboði stjórnar Ungheilla. 

  



8. grein 
Samstarf við skrifstofu Barnaheilla 

Skrifstofa Barnaheilla er bakhjarl við starfsemi Ungheilla. Hún sér félaginu fyrir vinnuaðstöðu 
og öðru sem þarf til að styðja við öflugt starf félagsins. Einn starfsmaður Barnaheilla er 
tengiliður við Ungheill og vinnur sérstaklega með forseta við skipulag og framkvæmd starfsins. 

Í upphafi starfsárs gerir stjórn starfsáætlun og setur sér samskiptasáttmála. Þá gerir félagið 
samstarfsyfirlýsingu við skrifstofu Barnaheilla þar sem fram kemur hvaða þjónusta stendur 
Ungheillum til boða. 

  

9. grein 
Breytingar á samþykktum félagsins 

Samþykktum þessum verður aðeins breytt á aðalfundi. Breyting telst samþykkt ef hún hlýtur 
a.m.k. 2/3 hluta greiddra atkvæða á aðalfundi. Kalla skal eftir tillögum að lagabreytingum með 
aðalfundarboði og skulu tillögur berast stjórn a.m.k. einni viku fyrir aðalfund. 

  

Ákvæði til bráðabirgða 
Umboð stjórnarfólks eftir eldri lögum 

Stjórnarfólk sem kosið var á aðalfundi Ungheilla 2025 heldur óskertu umboði til loka þess 
tveggja ára kjörtímabils sem hófst þá. 

  

Samþykkt á aðalfundi Ungheilla, 

Reykjavík, x.y.2026. 

 


